“SPECA ölkələri üçün Ticarətə yardım təşəbbüsü”nə dair Nazirlər Konfransında 

Açılış nitqi
1 dekabr 2010, Bakı Biznes Mərkəzi
Hörmətli görüş iştirakçıları!

Xanımlar və cənablar!

İlk öncə, bütün qonaqları salamlayır, sizləri Azərbaycanda qarşıladığımızdan məmnuniyyət hissi duyduğumu bildirirəm. Dəvətimizə cavab verərək Azərbaycana təşrif buyurduqlarına görə SPECA ölkələrini təmsil edən həmkarlarıma və nümayəndə heyətlərinə təşəkkür edirəm. Ayrıca olaraq, Ticarətin Maliyyələşdirilməsi üzrə Beynəlxalq İslam Korporasiyasına, BMT-nin Avropa üçün İqtisadi Komissiyasına, BMT-nin İnkişaf Proqramına, Beynəlxalq Ticarət Mərkəzinə, BMT-nin Sənaye İnkişafı Təşkilatına və Finlandiya Hökumətinə tədbirin təşkilində əvəzolunmaz səylərinə görə minnətdarlığımı bildirirəm.
Hörmətli həmkarlar!

Əlamətdar haldır ki, Ticarətə Yardım üzrə Təşəbbüsün nazirlər konfransı məhz Bakıda keçirilir. Belə ki, Azərbaycan region ölkələri ilə əlaqələrin gücləndirilməsi, iqtisadi əməkdaşlığın dərinləşdirilməsi təşəbbüslərinə hər zaman dəstək vermişdir. Yadınıza salmaq istərdim ki, SPECA Proqramının yenidən təşkilatlanması, yeni strukturlarının təsdiqi 2006-cı ildə Bakıda keçirilən SPECA İdarəetmə Şurasının və Biznes Forumun iclaslarında baş vermişdir. Məhz həmin tarixdən SPECA daxilində islahatlara təkan verilmiş, proqramın daha layihə yönümlü olması üçün tədbirlər görülməyə başlanmışdır.
Beləliklə, bu gün başlayan toplantı uzun prosesin məntiqi davamıdır. Azərbaycan Respublikası 2008-ci ildə ÜTT-nin Ticarət üçün Yardım Mexanizminə qoşulmaq təşəbbüsü ilə çıxış etmiş, beynəlxalq təşkilatlar və potensial donorlar ilə apardığı məsləhətləşmələr nəticəsində adıçəkilən təşəbbüsün BMT-nin Mərkəzi Asiya, Azərbaycan və Əfqanıstan İqtisadiyyatları üçün Xüsusi Proqramı (SPECA) çərçivəsində reallaşdırılması qərara alınmışdır.
Ticarətin Maliyyələşdirilməsi üzrə Beynəlxalq İslam Korporasiyasının və Finlandiya Hökumətinin maddi dəstəyi ilə təşəbbüsün reallaşdırılmasına başlanılmış və bu günə kimi artıq xeyli iş görülmüşdür. 

Bildiyiniz kimi, Ticarət üçün Yardım təşəbbüsünün əsas məqsədi milli inkişaf siyasətlərində ticarətin rolunu artırmaqdan ibarətdir. Daha dəqiq desək, Ticarət üçün Yardım təşəbbüsü çərçivəsində 3 istiqamətdə iş aparılır: 1) ticarət siyasəti və tənzimlənmə, 2) ticarət infrastrukturunun inkişafı və 3) istehsal gücünün artırılması. Bu məqsədlərə dünya üzrə 2007-ci ildə ikitərəfli və çoxtərəfli donorlar 25,4 milyard ABŞ dolları həcmində yardım göstərmişlər və 2010-cu ildə bu rəqəmin 40 milyard ABŞ dollara çatdırılması gözlənilir.
Lakin açıq dənizə çıxışı olmayan SPECA ölkələri milli iqtisadiyyatların inkişafında, əhalinin rifah halının yüksəldilməsində region daxili ticarətin potensialından hələ də tam istifadə etmirlər. Bu baxımdan, Ticarətə Yardım Təşəbbüsündə iştirak bizim ölkələrimiz üçün yaxşı fürsət kimi qiymətləndirilə bilər. 

Bayaq qeyd etdiyim kimi, artıq bir sıra işlər görülmüşdür. Bildiyiniz kimi, SPECA üzv ölkələrində “Ticarət və insan inkişafının ehtiyaclarının qiymətləndirilməsi” hesabatları dərc edilmiş, Bişkekdə ekspertlər görüşü nəticəsində bu hesabatların əsasında SPECA ölkələrinin Regional Hesabatı hazırlanmışdır.
Hesab edirəm ki, ticarət və insan inkişafı sahəsində SPECA ölkələrinə xas ortaq məsələlər, görüləcək prioritet tədbirlər, regionun müqayisəli üstünlükləri və ümumi zəiflikləri hesabatda kifayət qədər geniş açıqlanmışdır. Hesabatdan da görünür ki, SPECA ölkələrinin daxili ticarəti hələ arzu olunan səviyyədə deyil. Belə ki, regionun ixracatının 60 %-indən çoxu regiondan kənarda yerləşən ölkələrə gedir. SPECA ölkələri dünyaya əsasən xammal, mineral resurslar ixrac edirlər. Bununla yanaşı müsbət haldır ki, 2009-cu ildə SPECA ölkələrinin dünyaya xammal ixracatı 78%-dən 71%-ə düşmüşdür. 
Fikrimcə, bu ölkələrimizdə həyata keçirilən iqtisadiyyatın diversifikasiyası, rəqabət qabiliyyətinin gücləndirilməsi, xammaldan asılılığın azaldılması siyasətlərinin əyani nümunəsidir. Əlbəttə ki, bu istiqamətlərdə iş davam etdirilməlidir və bu baxımdan Ticarətə Yardım Təşəbbüsü bizim ölkələrə əlaqələndirilmiş fəaliyyətlər üçün gözəl imkan yaradır. 

Sabah keçiriləcək sessiyalarda Regional Hesabatdan irəli gələrək təklif olunan regional layihələr müzakirə ediləcəkdir. Fürsətdən istifadə edərək toplantıya qatılan beynəlxalq təşkilatların nümayəndələrinə və donorlara müraciət edirəm ki, konfransın nəticəsi kimi təklif ediləcək regional layihələrin reallaşdırılmasında SPECA ölkələrinə dəstəyini davam etdirsinlər. Yəni nazirlər görüşü bu prosesin sonu deyil, proses davam edir və mən hətta qeyd edərdim ki, daha vacib mərhələ görüşdən sonra başlayacaqdır – birgə regional layihələrin icrası zamanı.
Bu gün nahardan sonra konfransın nazirlər seqmenti işə başlayacaqdır. Biz regional təşəbbüsləri müzakirə etməli və nazirlər bəyannaməsini qəbul etməliyik. Düzdür, bu barədə daha ətraflı həmin görüşdə deyiləcəkdir, amma ümumilikdə bildirmək istərdik ki, Azərbaycan tərəfi bəyannamənin əsas müddəaları ilə razıdır və beynəlxalq donorları bəyannamədən irəli gələn məsələlərin icrasında üzv ölkələrlə daha sıx əməkdaşlığa çağırır.

Xoş haldır ki, nazirlər konfransı ilə eyni zamanda SPECA Ticarət üzrə İşçi qrupunun növbəti iclası keçiriləcəkdir. Hesab edirik ki, İşçi Qrupunun Tədbirlər Planının icra keyfiyyətini yüksəltmək nöqteyi-nəzərindən İşçi Qrupu Regional Hesabatda tövsiyə olunan təşəbbüsləri daha diqqətlə nəzərdən keçirməlidir. Beynəlxalq Ticarət Mərkəzinin və BMT-nin Sənaye İnkişafı Təşkilatının sədrliyi ilə təşkil olunacaq paralel sessiyalar da, şübhəsiz ki, konfransın daha məhsuldar keçməsinə, ekspertlər səviyyəsində regionu maraqlandıran sualların, xüsusilə də biznes mühitinin yaxşılaşdırılmasına dair məsələlərin müzakirəsinə şərait yaradacaqdır.
Hörmətli qonaqlar!

Bir daha sizləri salamlayır, birgə işimizə uğurlar arzu edirəm. Vaxtın azlığına baxmayaraq ümid edirəm ki, bu 2 gündə işlə yanaşı siz yaxşı istirahət etməyə, Bakının görməli yerləri, qədim tarixi və bugünkü inkişafı ilə tanış olmağa imkan tapacaqsınız.

Diqqətinizə görə çox sağ olun! 

